MAELEZO YA MHESHIMIWA JAJI (STAHIKI) SIVANGILWA S. MWANGESI – KAMISHNA WA MAADILI KUHUSU MAFUNZO YA MAADILI YA VIONGOZI WA UMMA KWA MAKATIBU WAKUU NA MANAIBU KATIBU WAKUU TAREHE 17 FEBRUARI, 2026 KATIKA UKUMBI WA HOTELI YA MORENA DODOMA
Mheshimiwa Prof. Palamagamba A. M. Kabudi – Waziri wa Nchi, Ofisi ya Rais (Kazi Maalum),
Makatibu Wakuu mliopo,

Manaibu Katibu Wakuu mliopo, 

Wawezeshaji wa mafunzo,

Watumishi wa Sekretarieti ya Maadili mliopo,

Wanahabari,
Mabibi na Mabwana.
Awali ya yote nitumie fursa hii kumshukuru Mwenyezi Mungu  kwa kutuwezesha kukutana siku ya leo. Pili, nikushukuru sana Mheshimiwa Waziri kwa  kukubali kuwa Mgeni Rasmi katika ufunguzi wa mafunzo haya. Ninafahamu kwamba una majukumu mengi ya kitaifa na kimataifa lakini umeona umuhimu wa kuja kushirikiana nasi kufungua mafunzo haya kuhusu maadili ya viongozi wa umma kwa Makatibu Wakuu na Manaibu Katibu Wakuu. Tatu, niwashukuru Makatibu Wakuu na Manaibu Katibu Wakuu kwa kukubali kushiriki katika mafunzo haya.

Mheshimiwa Mgeni Rasmi

Mafunzo haya ni mwendelezo wa utekelezaji wa mpango wa Sekretarieti ya Maadili  ya Viongozi wa Umma kutoa mafunzo kwa viongozi wa umma wapya na wale wanaoendelea kutumikia wadhifa walionao. Mafunzo haya ni sehemu ya utekelezaji wa moja ya majukumu ya Sekretarieti ya Maadili ya Viongozi wa Umma chini ya kifungu cha 19 (2) (f) cha Sheria ya Maadili ya Viongozi wa Umma, Sura 398 la kutoa mafunzo kuhusu maadili kwa viongozi wa umma. 

Mheshimiwa Mgeni Rasmi

Sekretarieti ya Maadili ni Idara ya Serikali Inayojitegemea ambayo imeanzishwa chini ya Ibara ya 132 ya Katiba ya Jamhuri ya Muungano wa Tanzania ya mwaka 1977 (Sura ya Pili). Imepewa wajibu wa kuchunguza tabia na mwenendo wa kiongozi yeyote wa umma kwa minajili ya kuhakikisha kwamba masharti ya Sheria ya Maadili ya Viongozi wa Umma yanazingatiwa ipasavyo.  Ili kuwezesha uzingatiaji wa masharti ya Sheria ya Maadili ya Viongozi wa Umma ni vyema viongozi wakaongezewa/kukumbushwa uelewa kuhusu misingi ya maadili ya viongozi wa umma wanayopaswa kuzingatia.

Mheshimiwa Mgeni Rasmi

Majukumu mengine ya Sekretarieti ya Maadili ni pamoja na:-
a. Kupokea Matamko ya Viongozi wa Umma kuhusu Rasilimali, Maslahi na Madeni yanayopaswa kutolewa kwa mujibu wa Sheria ya Maadili ya Viongozi wa Umma;

b. Kuanzisha na kufanya uchunguzi wowote kuhusu ukiukwaji wa maadili yaliyotajwa na Sheria;

c. Kupokea na kushughulikia malalamiko na taarifa za ukiukwaji wa maadili kwa mujibu wa Sheria ya Maadili ya Viongozi wa Umma kutoka kwa wananchi; 

d. Kufanya Uhakiki wa Tamko la Rasilimali, Maslahi na Madeni ya Viongozi wa Umma wanaotajwa na Sheria; 

e. Kufanya utafiti juu ya hali ya maadili nchini; 

f. Kushauri katika masuala yanayohusu uadilifu nchini; na

g. Kuweka mikakati kwa ajili ya kukuza maadili nchini.

Majukumu haya yana lengo la kuhakikisha kwamba viongozi wa umma wanakuwa na tabia na mwenendo unaozingatia masharti ya Sheria ya Maadili ya Viongozi wa Umma.

Mheshimiwa Mgeni Rasmi

Lengo Kuu la Mafunzo ni:  kuwakumbusha viongozi wa umma kuhusu masuala muhimu ya kimaadili ya kuzingatiwa katika utekelezaji wa shughuli za Serikali. Malengo Mahsusi ni: 

a). Kusisitiza umuhimu wa kuzingatia maadili ya uongozi ili kudumisha 
imani ya wananchi kuhusu uwajibikaji wa viongozi wa umma na utaratibu wa kutoa maamuzi Serikalini; 
b. Kuhimiza masuala yanayohusu mgongano wa maslahi na namna ya kuudhibiti ili kulinda maslahi ya umma; 
c. Kubainisha changamoto za kimaadili katika utekelezaji wa shughuli za umma na utatuzi wake.

Mheshimiwa Mgeni Rasmi

Katika mafunzo haya zitawasilishwa mada mbili kuhusu: Udhibiti wa Mgongano wa Maslahi na Wajibu wa Viongozi wa umma Kujenga Utamaduni wa Maadili Serikalini na Changamoto za Kimaadili na Nafasi ya Watendaji Wakuu wa Wizara Kusimamia uadilifu katika Sekta ya Umma. Mada hizi zitabainisha maeneo yanayosababisha changamoto za kimaadili ambazo zinachangia kwa kiasi kikubwa kusababisha ukiukwaji wa maadili kwa viongozi wa umma. Aidha, mada zitabainisha njia ambazo zinaweza kutumika kutatua changamoto hizo za kimaadili na mgongano wa maslahi katika sekta ya umma.
Mheshimiwa Mgeni Rasmi

Inatarajiwa kuwa mafunzo haya:

i. Yatawaimarisha zaidi viongozi hao kimaadili katika kipindi ambacho wanaendelea kutekeleza majukumu ya Serikali;

ii. Yataongeza msisitizo zaidi wa unzigatiaji wa maadili katika Sekta ya Umma;

iii. Yataimarisha uwajibikaji wa viongozi kwa umma na udhibiti wa mgongano wa maslahi;

iv. Yatawezesha Sekretarieti ya Maadili ya Viongozi wa Umma kupata mrejesho, maoni na ushauri kuhusu mikakati iliyopo ya kukuza na kusimamia maadili nchini na kuimarisha utendaji kazi wa Taasisi.
Mheshimiwa Mgeni Rasmi

Pamoja na kupatikana kwa mafanikio yanayoonekana katika shughuli za kusimamia na kukuza maadili nchini, bado zipo changamoto ambazo zinarudisha nyuma jitihada za kufikiwa kwa azma ya kudumisha uadilifu kwa viongozi wa umma ambazo ni pamoja na:
i. Mmomonyoko wa maadili miongoni mwa wanajamii;

ii. Kupungua kwa uzalendo kwa baadhi ya viongozi na wananchi;

iii. Uelewa mdogo wa maadili katika jamii na dhana ya mgongano wa maslahi;

iv. Uwezo wa kuwafikia wadau wengi zaidi kuwapa elimu ya maadili;

v. Woga wa baadhi ya wananchi kutoa taarifa au ushahidi kwa hofu ya kulipiziwa kisasi;

vi. Ukomo wa bajeti kutotosheleza utekelezaji wa majukumu ya usimamizi wa maadili.

Sekretarieti ya Maadili inajitahidi kwa upande wake kukabili changamoto hizi. Tunaomba usaidizi wa viongozi wetu wa juu na wadau wengine ili tuweze kuzikabili vizuri changamoto hizo.

Mheshimiwa Mgeni Rasmi

Mwisho lakini siyo kwa umuhimu, nitumie fursa hii kumshukuru Mheshimiwa Dkt. Samia Suluhu Hassan – Rais wa Jamhuri ya Muungano wa Tanzania kwa kuridhia mabadiliko ya Muundo wa Sekretarieti ya Maadili ya Viongozi wa Umma. Mabadiliko hayo ya Muundo yatatuwezesha kusogeza huduma kufikia ngazi ya mkoa na kuongeza ufanisi hususan katika kutafuta taarifa fiche za ukiukwaji wa maadili na kubaini vihatarishi vya maadili na kushauri mapema njia za kudhibiti vihatarishi hivyo. Tunakushukuru pia wewe binafsi Mheshimiwa Mgeni Rasmi kwa mchango wako katika kufanikisha mabadiliko hayo ya Muundo wa Taasisi yetu. Asante sana.

Baada ya maelezo hayo, kwa heshima na taadhima nikuombe sasa uzungumze na viongozi washiriki wa mafunzo haya na utufungulie rasmi mafunzo.
KARIBU SANA MHESHIMIWA MGENI RASMI

